
Претседателот Буш: Добра вечер. Вечерва во Ирак, вооружените сили на Соединетите 
Американски Држави учествуваат во борба што ќе го определи правецот на глобалната војна 
против тероризмот – и на нашата безбедност овде, во земјата. Новата стратегија што ќе ја 
соопштам вечерва ќе го смени курсот на Америка во Ирак и ќе ни помогне да успееме во 
борбата против тероризмот.  
 
Кога ви се обратив пред само нешто повеќе од една година, близу 12 милиона Ирачани гласаа 
за унифицирана и демократска држава. Изборите во 2005 година се исклучително големо 
достигнување. Верувавме дека овие избори ќе ги соединат Ирачаните и дека обучувајќи ги 
ирачките сили ние својата мисија ќе ја извршиме со помалку американски војници.  
 
Меѓутоа, во 2006 година се случи спротивното. Насилството во Ирак – особено во Багдад – 
беше далеку поголемо од политичките придобивки на Ирачаните. Терористите на Ал Каеда и 
сунитските бунтовници сфатија дека изборите во Ирак претставуваат смртна закана за 
нивната кауза и одговорија со ужасни невидени убиства на невини Ирачани. Тие го уништија 
едно од најсветите светилишта на шиитскиот Ислам – Златната џамија во Самара – во 
однапред искалкулиран обид да го провоцираат на одмазда населението на ирачките Шиити. 
Таа стратегија беше успешна. Радикалните шиитски елементи, некои со поддршка на Иран, 
формираа одреди на смртта. Како резултат на тоа се создаде магичен круг на секташки 
мотивирано насилство што трае до денешен ден.  
 
Ситуацијата во Ирак е неприфатлива за американскиот народ – неприфатлива е и за мене. 
Нашите единици храбро се борат во Ирак. Тие прават сè што бараме од нив. Јас одговарам за 
сите направени грешки.  
 
Јасно е дека треба да ја смениме нашата стратегија во Ирак. Затоа мојот тим за национална 
безбедност, воени команданти и дипломати спроведоа темелна ревизија. Се консултиравме со 
членови на Конгресот од двете партии, со нашите сојузници во други земји и со угледни 
странски стручњаци. Добивме корисни добро осмислени препораки на Групата за проучување 
на ситуацијата во Ирак, двопартиска група што ја предводат поранешниот државен секретар 
Џејмс Бејкер и поранешниот конгресмен Ли Хамилтон. Во овие дискусии сите се согласивме 
дека не постои магична формула за успех во Ирак. Оттука произлезе една јасна и гласна 
порака: неуспехот во Ирак би значел катастрофа за Соединетите Американски Држави.  
 
Последиците од неуспех се јасни: ќе расте силата на радикалните исламски екстремисти и тие 
ќе регрутираат нови сили. Ќе дојдат во поповолна позиција од која ќе можат да соборуваат 
умерени влади, да предизвикуваат хаос во регионот и приходите од нафтата да ги 

искористуваат за остварување на своите амбиции. Иран ќе добива поттик за акумулирање 
нуклеарно оружје. Нашите непријатели ќе имаат безбедно засолниште од каде што ќе 
планираат и ќе вршат напади врз американскиот народ. На 11 септември 2001 година видовме 
што може едно прибежиште на екстремистите од другиот крај на светот да донесе на улиците 
во нашите градови. Америка мора да успее во Ирак заради безбедноста на нашиот народ.    
 
Безбедноста претставува најургентен приоритет за успех во Ирак, особено безбедноста во 
Багдад. 80% од секташкото насилство во Ирак се одвива во радиус од 50 километри околу 
главниот град. Ова насилство го дели Багдад на секташки енклави и ја поткопува сигурноста 
на сите Ирачани. Само Ирачаните можат да му стават крај на секташкото насилство и да му 
донесат сигурност на својот народ. А нивната влади изготви агресивен план за да го постигне 
тоа.   
 
Нашите досегашни обиди да го обезбедиме Багдад беа неуспешни од две главни причини: 
немаше доволно американски и ирачки војници за да ги обезбедат деловите од градот од кои 
се протерани терористите и бунтовниците. А за единиците што ги имавме имаше премногу 
ограничувања. Нашите воени команданти го ревидираа новиот план за Ирак за да бидат 
сигурни дека овие грешки ќе бидат коригирани. Тие ни јавуваат дека тоа веќе се случува. 
Исто така, тие јавуваат дека овој план може да успее.   
 
Дозволете ми се сега да ги објаснам главните елементи на овие заложби: ирачката влада ќе 
назначи воен командант и двајца негови заменици што ќе бидат надлежни за нивниот главен 
град. Ирачката влада во деветте делови на Багдад ќе распореди бригади на Ирачката армија и 
на Националната полиција. Кога целосно ќе заврши операцијата на распоредување на овие 
сили, во оваа акција ќе учествуваат 18 бригади на ирачката војска и полиција, заедно со 
припадниците на локалната полиција. Овие ирачки сили ќе оперираат од локалните 
полициски станици – ќе ги предводат патролите и ќе поставуваат контролни пунктови, и ќе 
одат од врата на врата за да ја добијат довербата на жителите на Багдад. 
 
Цврсто сме решени да го оствариме ова. Но, нашите команданти ни кажуваат дека, за да се 
постигне успех, на Ирачаните им е потребна нашата помош. Заради тоа, со цел да им помогне 
на Ирачаните да ја спроведат кампањата со која ќе му се стави крај на секташкото насилство 
и ќе му се врати безбедноста на народот на Багдад, САД ќе ја смени својата стратегија. За таа 
цел ќе мора да се зголеми бројот на американски војници. Јас назначив преку 20.000 наши 
војници што ќе заминат за Ирак. Поголемиот дел од нив – пет бригади – ќе бидат распоредени 
во Багдад. Овие војници ќе работат рамо до рамо со ирачките единици и ќе се спојат со 
нивните формации. Нашите единици ќе имаат точно дефинирана мисија: да им помогнат на 
Ирачаните да го исчистат и да го обезбедат градот, на ирачките сили што ќе останат потоа да 
им помогнат да се оспособат за да можат да ја обезбедување сигурноста што му е потребна на 
Багдад.  
 
Многумина што го слушаат ова вечерва ќе прашаат зошто оваа акција да успее кога 
претходните операции да се обезбеди Багдад беа безуспешни. Еве зошто: во претходните 
операции, ирачките и американските сили исчистија многу делови на Багдад од терористи и 
бунтовници, но кога нашите сили продолжија натаму и преминаа на други цели, убијците 
повторно се вратија. Овој пат, ќе имаме доволно единици за да можеме да ги одржиме 

деловите на градот што сме ги исчистиле. Во претходните операции, мешањето на политиката 
и на сектите не им дозволуваа на ирачките и на американските сили да влегуваат во оние 
делови од градот каде што се сместени оние што го поттикнуваат секташкото насилство. Овој 
пат ирачките и американските сили ќе имаат зелено светло да влегуваат во тие делови од 
градот – премиерот Малики се завети дека нема да се толерира политичко или секташко 
мешање.  
 
На премиерот на Ирак и на други ирачки лидери јасно им дадов на знаење дека 
американското учество не е бесконечно. Ако владата на Ирак не ги исполни своите ветувања, 
тогаш ќе ја изгуби поддршката на американскиот народ – а ќе ја изгуби и поддршката на 
народот на Ирак. Сега е моментот да се преземе акција. Премиерот е свесен за тоа. Еве што 
му порача тој на својот народ пред само една недела: „Планот за безбедност на Багдад нема да 
им пружи прибежиште на отпадници, независно од [нивната] секташка или политичка 
ориентација“.  
 
Со оваа нова стратегија нема веднаш да прекинат самоубиствените бомбашки напади, 
атентатите или нападите со импровизирани експлозивни направи. Нашите непријатели во 
Ирак ќе сторат сè што е во нивна моќ телевизиските екрани да бидат преплавени со снимки на 
смрт и страдања. Сепак, со текот на времето, можеме да очекуваме дека ирачките сили ќе ги 
гонат убијците, дека ќе опаѓа бројот на безобѕирни терористички напади, а ќе расте довербата 
и соработката со жителите на Багдад. Кога ќе се случи ова, секојдневниот живот ќе стане 
подобар, Ирачаните ќе стекнат доверба во своите лидери, а владата ќе има доволно простор за 
да може да постигне напредок во другите критични области. Повеќето ирачки Сунити и 
Шиити сакаат да живеат заедно и во мир – а со опаѓањето на насилствата во Багдад ќе стане 
возможно да дојде до помирување.  
 
Успешната стратегија во Ирак не ја прават само воените операции. Обичните ирачки граѓани 
мораат да се уверат дека се воените операции проследени со видно подобрување на животот 
во нивната средина. Затоа Америка ќе ја држи за збор владата на Ирак во врска со реперите 
што таа ги постави.   
 
Со цел да воспостави авторитет, ирачката влада планира до ноември да ја преземе 
одговорноста за безбедноста во сите ирачки провинции. Со цел секој граѓанин на Ирак да има 
свој удел во економијата на државата, Ирак ќе усвои легислатива со која приходите од 
нафтата ќе се делат меѓу сите граѓани на Ирак. За да покаже дека е решена да донесе подобар 
живот, владата на Ирак ќе истроши 10 милијарди американски долари од своите средства на 
проекти за реконструкција и инфраструктура со кои ќе се отворат нови работни места. За да 
им дадат власт на локалните лидери, Ирачани планираат кон крајот на годината да одржат 
регионални избори. А за да им овозможи на поголем број Ирачани повторно да влезат во 
политичкиот живот на државата, владата ќе ги реформира законите за дебатификација и ќе 
спроведе фер процес на осмислување амандмани на уставот на Ирак.  
 
Ние ќе го смениме својот пристап за да и помогнеме на владата на Ирак на нејзиниот пат кон 
остварување на овие цели. Согласно препораките од Групата за проучување на ситуацијата во 
Ирак, ќе го зголемиме бројот на наши советници во ирачките воени единици, а со секоја 
дивизија на ирачката војска ќе имаме по една партнерска коалициона бригада. Ќе им 

помогнеме на Ирачаните да изградат поголема и подобро опремена војска и ќе ја забрзаме 
обуката на ирачките сили, што и натаму останува суштински дел од безбедносната мисија на 
САД во Ирак. На нашите команданти и цивили ќе им дадеме поголема флексибилност во 
трошењето средства за економска помош. Двојно ќе го зголемиме бројот на тимови за 
реконструкција во провинциите. Во овие тимови има и воени и цивилни стручњаци што во 
локалните средини во Ирак ќе помагаат да се постигне помирување, да се зајакнат умерените 
и да се забрза транзицијата на Ирак во самостојна држава. А државниот секретар Рајс наскоро 
во Багдад ќе назначи координатор за реконструкција за да се обезбедат подобри резултати од 
средствата што како економската помош се трошат во Ирак. 
 
Паралелно со овие промени, ќе продолжиме да ги гониме борците на ал Каеда и оние од 
странство. Ал Каеда е сè уште активна во Ирак. Нејзината база се наоѓа во провинцијата 
Анбар. Ал Каеда помага Анбар да прерасне во ирачки регион со најмногу насилства, освен 
оние во главниот град. Во еден запленет документ на ал Каеда се опишува планот на 
терористите да се инфилтрираат и да ја преземат контролата врз провинцијата. На тој начин 
ал Каеда би се приближила до својата цел да ја собори демократијата во Ирак, да изгради 
исламска империја и да изврши нови напади врз САД дома и во други држави.  
 
Нашите воени сили во Анбар убиваат и заробуваат лидери на ал Каеда, и го заштитуваат 
локалното население. Неодамна локални племенски лидери избегаа за да покажат дека имаат 
волја да се борат против ал Каеда. Како резултат на тоа, нашите команданти веруваат дека 
имаме можност да им зададеме сериозен удар на терористите. Затоа, јас издадов наредба 
бројот на американски војници во провинцијата Анбар да се зголеми за 4.000. Тие ќе 
соработуваат со ирачките и со племенските сили за да вршат притисок врз терористите. 
Американците и Американките во униформи и ги одзедоа засолништата на ал Каеда во 
Авганистан – и нема да дозволиме тие сега да се вгнездат во Ирак.  
 
За успех во Ирак мора да се брани неговиот територијален интегритет и да се стабилизира 
регионот во кој има проблеми со екстремистите. Ова почнува со решавање на проблемот со 
Иран и Сирија. Овие два режими на терористите и на бунтовниците им овозможуваат да ја 
користат нивната територија за да влегуваат и да излегуваат од Ирак. Иран обезбедува 
материјална поддршка за нападите врз американските војници. Ние ќе ги оневозможуваме 
нападите врз нашите војници. Ќе го оневозможуваме протокот на помош од Иран и од 
Сирија. И ќе ги најдеме и ќе ги уништиме мрежите што обезбедуваат напредни оружја и 
обука за нашите непријатели во Ирак.  
 
Преземаме и други чекори за зајакнување на безбедноста на Ирак и за заштита на 
американските интереси на Блискиот Исток. Неодамна јас издадов наредба за распоредување 
на дополнителна група за напад во регионот. Ќе ја интензивираме размената на разузнавачки 
информации и ќе распоредиме воздухопловни одбранбени системи Патриот за да им пружиме 
сигурност на нашите пријатели и сојузници. Ќе соработуваме со владите на Турција и на Ирак 
за да им помогнеме да ги решат проблемите долж нивната граница. И ќе соработуваме и со 
други за да не дозволиме Иран да акумулира нуклеарно оружје и да доминира во регионот.  
 
Ќе ги искористиме целокупните дипломатски ресурси на САД за да добиеме поддршка за 
Ирак од државите на Блискиот Исток. Земји како Саудиска Арабија, Египет, Јордан и земјите 

во Заливот треба да сфатат дека пораз на Американците во Ирак ќе овозможи создавање 
скривалишта за екстремистите и ќе претставува стратешка опасност за нивниот опстанок. 
Овие држави имаат интерес Ирак да биде успешна држава што живее во мир со своите 
соседи, и тие мораат да и даваат поголема поддршка на ирачката влада на единство. Ние го 
поддржуваме апелот на владата на Ирак за финализирање на Меѓународен договор што ќе 
донесе нова економска помош во замена за поголема економска реформа. В петок 
секретарката Рајс ќе замине во регионот во знак на поддршката за Ирак и ќе продолжи со 
итните дипломатски контакти што се неопходни за да се воспостави мир на Блискиот Исток.   
 
Предизвикот што доаѓа од поширокиот регион на Блискот Исток излегува од рамките на воен 
конфликт. Тој претставува решителна идеолошка борба на нашето време. Од едната страна се 
оние што веруваат во слобода и во умереност. Од другата страна се екстремистите што 
убиваат невини луѓе и ја објавија својата намера да го уништат нашиот начин на живот. 
Долгорочно гледано, најреалниот начин на заштита на американскиот народ е да се обезбеди 
надежна алтернатива на идеологијата на омраза на непријателот на таков начин што во овој 
регион исполнет со немири ќе се воспостави слобода. Во интерес на Соединетите 
Американски Држави е да им се даде поддршка на храбрите мажи и жени што си го 
ризикуваат животот за да ја постигнат таа слобода, и да им се помогне во нивните напори да 
изградат праведни и просперитетни општества ширум Блискиот Исток.  
 
На милиони луѓе од Авганистан до Либан и до палестинските територии им е смачено од 
насилство, и тие сакаат иднина во која ќе владее мир и во која ќе има можности за нивните 
деца. И сите тие сега гледаат во Ирак. Сакаат да знаат: дали Америка ќе се повлече и ќе им ја 
предаде иднината на земјата на екстремистите, или ќе застане рамо до рамо со Ирачаните што 
ја избраа слободата?  
 
Измените што ги изнесов вечерва имаат за цел да го обезбедат опстанокот на една млада 
демократија што се бори за својот живот во еден дел од светот што е од исклучително голема 
важност за сигурноста на Америка. Дозволете ми да бидам јасен: терористите и бунтовниците 
во Ирак немаат совест и тие претстојнава година ќе ја облеат со крв и со насилства. Дури и 
ако нашата нова стратегија се одвива точно според планот, и натаму ќе има смртоносно 
насилство – и мораме да очекуваме дека ќе има нови жртви и кај Ирачаните, и кај 
Американците. Прашањето што се поставува е дали нашата нова стратегија ќе нè донесе 
поблиску до успехот. Јас верувам дека ќе го стори тоа.   
 
Победата нема да изгледа како победите што ги извојуваа нашите татковци и дедовци. Ќе 
нема церемонија на капитулација на палубата на некој борбен брод. Но, победата во Ирак ќе 
донесе нешто ново во арапскиот свет – функционална демократија што си ја чува својата 
територија, во која царува правната држава, каде што се почитуваат основните човекови 
слободи, држава што одговара пред својот народ. Демократски Ирак нема да биде совршен. 
Но, тоа ќе биде држава што се бори против терористите наместо да им дава засолниште – тоа 
ќе биде држава што ќе помогне да се гради иднина на мир и безбедност за нашите деца и 
внуци.  

Овој нов пристап доаѓа по консултациите со Конгресот во врска со различните курсеви на 
дејствување во Ирак. Многумина се грижат дека Ирачаните стануваат премногу зависни од 
Соединетите Американски Држави, па затоа нашата политика треба да се сконцентрира врз 
заштита на границите на Ирак и фаќањето на припадниците на ал Каеда. Решението што тие 
го нудат е да се намалува учеството на Америка во Багдад – или да се објави етапно 
повлекување на нашите борбени сили. Ние внимателно ги разгледавме овие предлози. И 
дојдовме до заклучок дека, ако отстапиме сега, тоа ќе доведе до колапс на ирачката влада, 
државата ќе се распарчи и ќе дојде до масовни убиства од незамисливи размери. Во вакво 
сценарио, нашите единици ќе мораат да останат во Ирак уште извесно подолго време и да се 
фатат во костец со непријател што е дури уште поопасен. Ако ја зголемиме својата поддршка 
во овој клучен момент и ако им помогнеме на Ирачаните да го прекинат сегашниот циклус на 
насилства, тоа ќе го забрза денот кога нашите војници ќе почнат да се враќаат дома.  
 
Во деновите што се пред нас мојот тим за национална безбедност на Конгресот детално ќе му 
ја изложи нашата нова стратегија. Ако членовите на Конгресот имаат подобрувања што може 
да се спроведат, ние ќе ги спроведеме. Ако дојде до смена на околностите, ќе се прилагодиме. 
Луѓе од интегритет имаат различни гледишта и тие ќе ја искажуваат својата критика. Фер е 
нашите гледишта да бидат достапни за анализа. А сите што се инволвирани имаат 
одговорност да објаснат зошто има повеќе изгледи да донесе успех она што тие го предлагаат.  
 
Следејќи ги советите на сенаторот Џо Либерман и други клучни членови на Конгресот, ќе 
формираме нова, двопартиска работна група што ќе ни помага да ги надминуваме партиските 
разлики за да извојуваме победа во војната против тероризмот. Оваа група ќе одржува 
редовни средби со мене и со мојата администрација; ќе помага да се зајакне нашата релација 
со Конгресот. За почеток може да работиме заедно врз зголемувањето на бројот на активни 
воени и поморски сили, така што Америка да изгради воени сили какви што се потребни во 
XXI век. Исто така, треба да ги разгледаме начините на кои може да ги мобилизираме 
талентираните американски цивили да бидат распоредени надвор во други држави, каде што 
ќе помогнат во изградбата на демократски институции во средините и во државите што 
закрепнуваат од војна и од тиранија.  
 
Во овие опасни времиња, Соединетите Американски Држави се благословени што имаат 
извонредни и несебични мажи и жени подготвени да истапат напред и да нè бранат. Овие 
млади Американци сфаќаат дека нашата кауза во Ирак е доблесна и неопходна – и дека 
остварувањето на слободата е повикот на нашето време. Тие служат далеку од своите 
најмили, кои молчешкум се жртвуваат на осамените празници и со празните места на 
трпезата. Тие гледаат како нивните другари го даваат својот живот за да обезбедат слобода. 
Ние тажиме за загубата на секој загинат Американец – и пред нив сме должни да изградиме 
иднина за која вредеше што се жртвуваа.  
 
Сограѓани: годинава што ни претстои ќе бара поголемо трпение, жртви и решеност. Може да 
се падне во искушение и да се мисли дека Америка може да го тргне настрана бремето на 
слободата. Сепак, карактерот на една нација се гледа во тешките моменти. А Американците 
низ историјата секогаш им се спротивставувале на песимистите и ја враќале својата верба во 
слободата. Америка сега бие нова битка, што ќе го трасира курсот на новиот век. Ние можеме 
да победиме, и ќе победиме.  

Чекориме напред со верба дека Авторот на слободата ќе нè води во овие часови на 
искушение. Ви благодарам и добар ноќ. 
 
КРАЈ 21:21 по источно стандардно време  

